
ABSTRAK: 

 

Ucapan bayi menyebut perkataan berulang dan konsisten melihat persepsi bayi boleh bertutur 

awal. Maka, fenomena bayi menyebut perkataan seawal usia perlu diterokai secara mendalam 

dan menyebarkan pengetahuan ini kepada ibu bapa dalam persediaan mengajar literasi bahasa 

awal bayi. Oleh itu, tujuan kajian ini dijalankan adalah untuk merungkai bagaimana bayi boleh 

melontarkan bunyi-bunyi sebutan seawal usia mereka. Objektif kajian ini adalah untuk meneroka 

ucapan bayi sejak lahir sehingga usia 12 bulan. Kajian ini melibatkan lima peserta bayi berumur 

dari lahir hingga dua belas bulan, dan lima  peserta ibu bapa bayi sebagai informan utama dalam 

kajian. Reka bentuk kajian ini adalah kualitatif, dan pelaksanaan kajian menerusi kaedah kajian 

kes jenis penerokaan. Kaedah pengumpulan data termasuklah temu bual, pemerhatian dan 

analisis dokumen, dan data dianalisis menggunakan kaedah induktif dan perbandingan daripada 

Merriam dan Tisdell (2016). Penemuan penyelidikan menghuraikan pemerolehan ucapan bayi 

meliptui; (a) pencapaian mengoceh bermain dengan bunyi (6-12), (b) pencapaian bunyi dan 

gerak isyarat melalui pertuturan dan bahasa badan (7-12), (c) pencapaian menyalin bunyi 

pertuturan dan menyusun bunyi (8-12), (d) pencapaian mengenali nama ucapan, mengenali nama 

individu (5-12). Kepentingan kajian ini adalah untuk mendidik orang dewasa bersama-sama 

mengembangkan aspek literasi ucapan awal bayi melalui pelbagai aktiviti mudah yang sesuai 

untuk bayi, memahami perkembangan ucapan awal bayi, dan bertindak balas terhadap bahasa 

ucapan awal bayi. Oleh itu, ucapan bayi dapat merangsang dan mencergaskan otak bayi melalui 

pengulangan kata-kata, serta mewujudkan keterikatan yang kuat bersama ibu dan keluarga. 

 

Kata kunci: bahasa, ucapan bayi, sejak lahir hingga dua belas bulan 

 

1. PENGENALAN 

 

Cara kita bercakap secara naluri kepada bayi seperti nada yang lebih tinggi, kelajuan yang lebih 

perlahan, sebutan yang berlebihan akan menarik minat bayi dan membantu mereka belajar 

memahami perkara yang kita perkatakan, malah tindakan ini secara tidak langsung boleh 

membantu bayi belajar menghasilkan pertuturan. Seperti mana (Farran et al., 2016; Fernald et 

al., 1989; Shute & Wheldall, 1999) menjelaskan latar belakang linguistik dan budaya biasanya 

dicirikan oleh irama yang perlahan, melodi, nada tinggi dan berlebihan. Maka, hal ini jelas 

bahawa interaksi orang dewasa yang didengari bayi menunjukkan satu ciri pertuturan yang 

dikenali sebagai pertuturan terarah bayi (Fernald et al., 1989).  Sejak awal kehidupan, bayi mula 

mendengar bunyi yang pelbagai berada di persekitarannya terutama bunyi suara ibunya sendiri. 

Seiring dengan peningkatan usia, bayi akan mula mengecam bunyi suara daripada ibu dan 

apabila cukup matang bayi akan melontarkan ucapan hasil daripada pendengaran selama ia 

membesar, ini disebabkan kerana bayi lebih suka mendengar ucapan terarah dewasa semasa lahir 

(Cooper & Aslin, 1990). Situasi ini membawa kepada pembelajaran ucapan bayi yang dipandu 

oleh bayi sendiri, di mana kebiasaanya kita melihat bayi mengoceh atau babbling. 

mailto:1Alen_esmaryjune@yahoo.com

Walaupun kebanyakan kajian telah mengesahkan keutamaan umum dan awal ucapan 

bayi atau baby talk ini, namun sehingga kini didapati kurangnya penyelidikan yang bertujuan 

untuk memahami bagaimana bayi menghasilkan ucapan dengan persekitaran semula jadinya 

apatah lagi dengan penerokaan bukan klinikal, makmal, penggunaan pelbagai alatan dan 

tekonolgi yang merangsang respon penghasilkan ucapan bayi. Sebagai tambahan, data empirikal 

kajian kualitatif menerusi penerokaan semula jadi kurang berada dalam rujukan lepas. Oleh itu, 

matlamat kajian ini adalah untuk meneroka ucapan bayi bermula sejak lahir hingga berumur 12 

bulan.  

 

1.1 Kajian lepas 

 

Pemerolehan bahasa pertuturan bayi 

 

Kajian tentang penghasilan pertuturan daripada Polka et al., (2022) mengemukakan 

kekerapan bunyi untuk meniru sama ada saluran vokal bayi atau orang dewasa menguji 

bagaimana bayi itu bertindak balas. Hasil kajian menyatakan bayi enam hingga lapan bulan akan 

mempamerkan keutamaan yang mantap dan berbeza untuk pertuturan dengan resonans yang 

menentukan saluran vokal yang sama saiz dan panjangnya ucapan perkataan. Bagi bayi berumur 

empat hingga enam bulan tidak mempunyai penghasilan ucapan, hal ini menunjukkan bahawa 

keupayaan bayi yang lebih tua untuk mengawal suara mereka dan mengeluarkan perkataan 

daripada mengoceh boleh menjadikan bunyi ucapan lebih menarik didengari oleh bayi. 

Walaupun ibu bapa kadangkala tidak digalakkan untuk terlibat dalam interaksi bayi, 

penyelidikan Polka menunjukkan corak yang dikaitkan dengan gaya pertuturan itu yang 

dipanggil oleh saintis sebagai "pertuturan yang diarahkan oleh bayi" boleh menjadi komponen 

utama dalam membantu bayi membentuk perkataan. Hasil penemuan ini menjelaskan 

penghasilan pertuturan menunjukkan bayi muda 4-6 bulan lebih suka mendengar bunyi 

pertuturan dengan ciri vokal bayi daripada bayi dengan ciri vokal dewasa, menandakan adanya 

kehadiran "bank memori" khas untuk pengeluaran seperti pertuturan sendiri. Hal ini bermakna, 

ucapan bayi merangsang pengeluaran motor pertuturan, bukan hanya persepsi pertuturan. Oleh 

itu, hasil kajian ini menjelaskan ucapan bayi sentiasa mengalami perubahan  mengikut umur dan 

kemahiran pengeluaran vokal yang baharu. 

Seterusnya, laporan sorotan lepas menemukan bahawa pertuturan bayi terarah bayi lebih 

banyak menghasilkan bahasa sebutan, hal ini sama ada pertuturan antara bayi dan bayi, dan 

pertuturan bayi ditutur oleh ibu bayi. Sebagaimana penemuan kajian daripada Weisleder dan 

Fernald (2013) menjelaskan tentang jumlah pertuturan bayi dalam persekitaran keluarga 

mempengaruhi perkembangan kemahiran bayi dalam pemprosesan bahasa masa dan 

pembelajaran kosa kata. Hasil laporan daripada rakaman interaksi ibu bapa-bayi di rumah telah 

mendedahkan kewujudan lebih banyak pertuturan bayi yang terarah menjadi lebih cekap dalam 

memproses kecekapan perkataan bahasa bayi dan ini secara tidak langsung pengalaman bahasa 

yang lebih kaya mengukuhkan kemahiran pemprosesan yang memudahkan pertumbuhan bahasa. 

Kemudian kajian tentang baby talk daripada Frank et al., (2020) melaporkan penemuan yang 

positif. Kajian Frank telah menguji pertuturan bayi seawal 3-9 bulan, seterusnya sehingga 15 

bulan yang menunju kematangan ucapan. Hasil kajian menjelaskan bayi lebih suka bercakap 

dengan ibu mereka, respon pertuturan lebih kuat sekiranya ibu bayi bercakap seperti bayi. Maka, 

kajian ini  menunjukkan bahawa pendedahan awal ibu bapa dalam aspek pertuturan bersama bayi 

di rumah mampu merangsang bayi bercakap. Sementara kajian daripada Uther et al., (2007) 

menerangkan pertuturan terarah bayi boleh membantu bayi menyesuaikan diri dengan bunyi 

bahasa ibunda serta bunyi sebutan vokal. Oleh yang demikian, pertuturan terarah bayi 

menggalakkan perhatian bayi kepada bahasa, memupuk interaksi bayi dengan penjaga, serta 

peningkatan responsif bayi kepada bahasa ibunda (GolinKoff et al., 2015). 

Emosi membentuk ucapan bayi 

 

Kajian daripada Kao, (2021) menyiasat keutamaan pendengaran bayi (3-12 bulan) 

dengan prosodi emosi bayi dalam bentuk perkataan yang diucapkan dengan penetapan ucapan 

emosi gembira, sedih, marah, dan neutral. Hasil kajian ini menghuraikan bayi lebih suka afektif 

berbanding prosodi neutral, lebih perhatian mendengar ucapan gembira dan sedih, ucapan sedih 

perkataan lebih pendek, dan ucapan gembira lebih banyak dilontarkan. Bayi kurang perhatian 

mendengar ucapan emosi marah berbanding emosi gembira dan sedih. Kesimpulan kajian ini 

mengungkap kepekaan bayi melontarkan ucapan untuk kategori emosi asas dalam perkataan 

yang dituturkan dan bagaimana sifat akustik ucapan emosi boleh membimbing perhatian mereka.  

Selain itu, laporan kajian daripada Egan et al., (2022) mengungkap amalan membaca 

bersama bayi sejak lahir hingga dua belas bulan telah memberi keseronokan kepada bayi yang 

membawa kepada faedah perkembangan sosio-emosi serta penerokaan terhadap pelbagai bahan 

bacaan dari semasa ke semasa sekaligus memindahkan minat membaca antara generasi. Perkara 

sedemikian adalah sangat positif bagi bayi, ini kerana bayi semasa ini bukan sahaja belajar untuk 

pembangunan fizikal, malah pada masa yang sama penyerapan awal kepada minda diberikan 

melalui kemasukan maklumat-maklumat bahasa awal. Hal ini juga telah dibentangkan oleh 

Puglisi et al., (2017) menyatakan sumber literasi rumah dan sikap ibu bapa terhadap literasi 

membangun kegembiraan bayi dan perkembangan pelbagai bahasa awal telah muncul yang 

bermula dengan bahasa komunikasi bayi, kemudian ucapan-ucapan satu suku kata, dua suku 

kata, ucapan berulang dan sebagainya. Akhirnya, rutin literasi rumah ini membawa kepada 

kemajuan dalam bahasa literasi awal komunikasi bayi menerusi kemajuan perbendaharaan kata, 

kosa kata ekspresif (Niklas et al., 2020), dan akhirnya menyokong perkembangan bahasa 

ekspresif dan reseptif pada peringkat umur bayi seterusnya (Deckner et al., 2006) 

 

2. METODOLOGI  

 

Sebagaimana yang dinyatakan oleh Merriam dan Tisdell (2016), penyelidikan kualitatif 

adalah bersifat semula jadi yang akan menyelidik peserta kajian menerusi satu sempadan kes 

yang boleh di teroka secara berulang bagi mendapatkan dapatan yang mendalam sehingga 

mencapai tahap ketepuan. Berdasarkan kepentingan ini, pengkaji telah menggunakan reka 

bentuk kualitatif, dijalankan kaedah kajian kes jenis penerokaan (Merriam dan Tisdell, 2016). 

Pemungutan data dilakukan dengan menggunakan temu bual di mana lima ibu bapa bayi telah 

ditemu bual menerusi satu soalan kes iaitu bagaimanakah pencapaian ucapan bayi sejak lahir 

sehingga dua belas bulan? Sementara pemerhatian langsung dijalankan terhadap lima bayi untuk 

melihat pembangunan ucapan bahasa bayi, dan pemerhatian dilakukan setiap bulan sejak lahir 

hingga 12 bulan. Manakala analisis dokumen melibatkan sokongan daripada gambar foto, 

transkripsi, rakaman video dan audio temu bual.  

 

2.1 Peserta kajian 

 

Peserta kajian melibatkan keseluruhan sepuluh peserta kajian iaitu lima bayi (lahir hingga 

12 bulan) dan lima ibu bapa kepada bayi yang menjadi informan utama dalam memberi 

maklumat kepada bayi mereka. 

 

2.2 Analisis data  

 

Analisis data dilakukan secara kaedah induktif dan perbandingan mengikut Merriam dan 

Tisdell, (2016) dalam membangun dan mencari tema utama yang disebut analisis tema melalui 3 

langkah utama melibatkan koding, kategori dan tema. (I) koding: analisis teks transkripsi 

dilakukan dengan membuka kod-kod segmen yang berulang pada teks dan diletakkan pada 

bahagian sudut kanan transkripsi. (ii) kategori: kod yang bermakna dikumpulkan kemudian 

membentuk kategori yang mewakili setiap kod tersebut yang juga disebut subtema kepada kod. 

(iii) tema: setiap subtema yang dibentuk menjalani proses pembinaan tema yang signifikan 

berdasarkan makna kepada subtema/kategori yang telah dibentuk sebelumnya. Tema yang 

dibangunkan mewakili penerangan yang tepat terhadap subtema sekaligus pemilihan tema adalah 

jawapan kepada persoalan kajian kes dalam kajian ini.  Maka, dapatan yang dikemukakan ini 

adalah berdasarkan tema yang menjawab kepada kes kajian. 

 

2.3 Dapatan Kajian 

 

Dapatan kajian dihuraikan mengikut tema yang telah dikenal pasti bagi menjawab 

persoalan kajian utama iaitu bagaimanakah pencapaian ucapan bayi sejak lahir sehingga dua 

belas bulan? Oleh itu, dapatan kajian menghuraikan pencapaian ucapan bayi sejak lahir hingga 

dua belas bulan merangkumi; a) pencapaian mengoceh dan bermain dengan bunyi (6-12), b) 

pencapaian bunyi dan gerak isyarat melalui ucapan dan bahasa badan (7-12), c) pencapaian 

menyalin bunyi ucapan dan menyusun bunyi (8-12) d) pencapaian mengenali nama ucapan, 

mengenali nama individu (5-12). 

 

Pencapaian mengoceh dan bermain dengan bunyi (6-12) 

 

Mengoceh atau babbling bayi membawa maksud satu bahasa yang diucapkan oleh bayi sama ada 

yang mempunyai makna atau tidak, sesuatu perkataan tetapi bunyi perkataan tidak lengkap, dan 

sebutan suku kata berulang seperti “ma ma ba ba ta ta oh oh ah oh um” Hasil pemerhatian dan 

temu bual pengkaji mendapati semua perserta kajian bayi menunjukkan peringkat mengoceh 

yang berlainan fasa. Namun, mengoech bermula umur bayi enam ke atas. Berikut dapatan kajian 

setiap bayi hasil daripada kelarasan pemerhatian dan temu bual informan: 

 

informan 1: bayi mereka menunjukkan kebolehan babbling 6 bulan dengan sebutan “um 

am am” dsb.. 

informan 2: babbling bayi  usia 7 bulan “a a a da da da oh oh ta ta” dsb.. 

informan 3: usia bayi 8 bulan “ba aba aba/ da da” dsb..  

informan 4: bayi usia 9 bulan “ma ma da da mem mem mem” dsb.. 

Informan 5: bayi 10 bulan “ma ma da da pa pa” dsb..  

 

Semua bayi tidak sama peringkat mengoceh mereka, ada yang lewat ada yang awal. Kebaikan 

mengoceh bayi ini membawa kepada pelengkap perkataan penuh, dan seterusnya sebutan suku 

kata, konsonan, serta pertuturan ayat. 

 

Pencapaian bunyi dan gerak isyarat melalui ucapan dan bahasa badan (7-12 bulan) 

 

Hasil pemerhatian pengkaji mendapati pencapaian ucapan bayi diperoleh daripada bunyi dan 

gerak isyarat melalui ucapan dan bahasa badan menjelang usia 7-12 bulan. Ini termasuklah 

semasa bunyi seperti lagu nyanyian dipasang melalui youtube (spt lagu abc, baby shark, head 

and shoulder, if you happy, bunny, 5 little baby, jump2, wriggle2..) bayi dilihat mengerakkan 

tubuh badan, kadang kala mengeluarkan ucapan sama ada ucapan bermakna dan tanpa makna. 

Jadi, keserentakan ini membolehkan maklumat diserap dalam pemikiran kognitif bayi dan 

dikeluarkan dalam bentuk tingkah laku. Selain itu, bunyi dan gerak isyarat juga diambil daripada 

orang dewasa sama ada ibu bapa dan adik-beradik lain yang bermain dengan bayi tersebut. 

Misalnya sebutan “mama”, bayi mendengar dan mengikut menyebut perkataan “mama”. Sebutan 

seperti “mama”, “dada” ini juga diselarikan dengan tontonan youtube di mana apabila bayi sudah 

biasa mendengar perkataan yang disebutkan, dan orang dewasa menyebutnya di hadapan bayi, 

bayi melihat dan menunjukkan tindak balas mengikuti atau pun tersenyum, ketawa dan gembira. 

Dapatan pemerhatian ini disokong oleh hasil temu bual informan berikut; 

 

“bayi saya pandai bercakap mengucapkan perkataan demi perkataan. Apa yang saya 

perhatikan, perkataan mudah yang selalu dia dengari dia sebut seperti dada, daddy, yang, 

mommy, aba, mama, oteng..kalau dia menangis pun, dia akan sebutan lagi jelas 

kedengaran spt susu, mommy, daddy…lagi satu perkataan no no, mula mula tu dia akan 

perhatikan kita, lama-lama dia sendiri boleh sebut no no sambil tunjuk jari no no”..(if1, 

L: 4-7) 

 

Bagi informan 2 menyatakan hasil tontonan video memudahkan anak mereka mengecam 

lebih banyak perkataan dan menunjukkan pemahaman apabila orang dewasa menyebutnya di 

hadapan mereka. Hasil temu bual seperti berikut:  

 

“selalu saya bagi tengok tv youtube learning baby talk yang ada mama, dada, hello, 

pabooo, I see you..jadi bila saya cuba bercakap begitu di depan dia nampak dia faham 

dengan tunjukkan muka gembira, memang pada mulanya bayi tak boleh bercakap tapi 

bila selalu kita buat macam tu, bayi akan ikut sebab dia selalu dengar. Macam anak saya 

dah boleh sebut mama, dady”..(if2, L:3-5) 

 

Bagi informan 3 pula, menyatakan lagu-lagu seperti abc, winggle, jump, 5littlebaby… 

membolehkan bayi mereka memberi respon pertuturan bahasa tubuh dan kadang kala 

mengeluarkan ucapan perkataan. Berikut hasil temu bual; 

 

“anak saya merespon kalau saya pasang video yang dia suka contohnya lagu abc, 

winggle, jump, and 5littlebaby..mula-mula dia tak faham sepatah pun, tapi bila dah kerap 

menonton benda yang sama, lama-lama dia dah boleh cam.. kalau kata jump, anak saya 

nak melompat even dia tak pandai pun melompat.., bila saya bantu dia melompat ahh kat 

sini bukan main happy lagi dia..kalau lagu abc tu dia goyang badan sambil tepuk tangan, 

5littlebaby pula kalau kita tak bagi dia lompat dan “terjatuh” pandai dia cakap bahasa 

baby tu maksud dia nak “terjatuh” dan nak melompat”…(if 3. L:9-13) 

 

Pencapaian menyalin bunyi ucapan dan menyusun bunyi (8-12) 

 

Dapatan kajian merungkai usia bayi memasuki 8-12 bulan sudah bermula menunjukkan 

sebutan bunyi ucapan dan menyusun ucapan sama ada bermakna atau tidak bermakna. Bermakna 

bermaksud perkataan yang mempunyai makna yang disebutkan oleh bayi, manakala tidak 

bermakna lebih kepada bahasa bayi di mana bayi sahaja yang memahami bahasa ucapan mereka. 

Perkara ini dilihat dalam situasi interaksi semasa orang dewasa bertindak balas kepada bunyi 

ucapan bayi, bayi mendengar, dan kemudian menyebut ucapan tersebut. Misalnya, ibu menyebut 

mama dada, bayi mengikut dada mama, maka kekerapan amalan perbualan ibu dan bayi seperti 

ini membolehkan bayi menyebut dengan betul urutan mama dada tanpa kesalahan dada mama. 

Hal ini bermakna, bayi menyalin ucapan ibu dan menyusun ucapan berulang kali sehingga 

berjaya. Hasil pemerhatian pengkaji mendapati semua bayi melakukan menyalin ucapan dan 

menyusun bunyi menerusi vokal dan suku kata, dua suku kata seperti berikut:  

 

Bayi 1: perkataan ibu: ibi ibi ibu ibi abu ibi…i..bu= ibu. 

Bayi 2: perkataan abang: aba aba aba abang aba eba aba =abang 

Bayi 3: perkataan dada: de deh da da da =dada. 

Bayi 4: perkataan daddy: da da ddy da da dey dear diou de dadd= daddy. 

Bayi 5: perkataan mama dan mommy: ma ma mem mo mom me mey ma= mama/ 

    perkataan mommy: oh uh mey eh eh ma mey miy mei..=mommy.  

 

Manakala respon temu bual seperti berikut; 

 

“bayi saya 9 bulan dah mula sebut mama bapa, tapi awalnya dia tak pandai sebut, dia 

sebut satu sebutan sahaja ma ma ma ma macam tu, jadi bila kita balik balik dah ajar 

mama mama mama lama lama dia boleh sebut, tapi dia tak akan sebut waktu kita 

ajar, tak..dua tiga hari macam tu baru dia tunjuk yang di boleh sebut”..(if3, L:13-15) 

 

“kalau kita ajar sebut perkataan, dia tak boleh cakap terus, tetapi dia faham apa yang 

kita kata, contohnya ibu, ini ibu..dia ikut kita sebut ibu dengan sebutan yang salah, 

ibe abu ibi..ibu, nanti selang beberapa hari dia akan sebut dengan betul ibu, dah 

kuasai sebutan tu.. lepastu saya mama dada dia mengerti dan ikut sebut ma da da ma 

ma ma da …ahh dia cakap tu tak betul la..masuk 11 bulan lebih macam tu dah boleh 

sebut ikut urutan tu mama dada”.. if 5, L: 11-14) 

 

Berdasarkan dapatan di atas menghuraikan peringkat umur bayi yang meniru bunyi 

seterusnya menyusun bunyi ucapan berdasarkan ucapan daripada orang terdekat yang kerap 

berinteraksi dengan bayi. Semakin banyak bunyi ucapan yang didengari oleh bayi, semakin 

banyak peniruan bunyi ucapan yang dikeluarkan oleh bayi.  

 

Pencapaian mengenali nama ucapan, mengenali nama individu (5-12) 

 

Kekerapan orang dewasa menyebut nama sambil memberitahu makna kepada nama lebih 

memudahkan bayi mengingat hubungan diantara nama dan makna. Sebagaimna hasil 

pemerhatian pengkaji mendapati apabila orang dewasa menyebut nama dada..kemudian ibu jari 

menunjuk ke arah dada kepada bayi tersebut, bayi itu melihat, tersenyum dan menyebut 

perkataan dada. Hasil pemerhatian ini selari dengan hasil temu bual bersama informan 4 

menyatakan rutin harian komunikasi mereka ialah aktiviti tunjuk dan sebut nama ahli keluarga di 

dalam rumah yang bertujuan bukan sahaja mengajar bercakap tetapi juga supaya bayi tersebut 

mengenali ahli keluarganya sendiri termasuklah dirinya sendiri. Setelah melalui fasa mengenali 

nama diri dan ahli keluarga. Respon temu bual seperti berikut; 

 

“saya bercakap dengan anak saya sambil tunjuk dan sebut nama sebenar. Contohnya dada 

-tunjuk daddy dia, kakak -tunjuk kakak dia, abang -tunjuk abang dia, dan saya sendiri 

mama -tunjuk diri saya sendiri.. dia akan nampak mudah faham kalau kita ulang-ulang 

bercakap dengan dia., lama-lama dia akan sebut sendiri nama nama tu., selain tu kita 

selalu memanggil nama dia membuatkan dia mengenali dirinya sendiri walau pun pada 

waktu itu anak kita masih tidak boleh menyebut namanya. Contoh panggil adik hari ni 

dia tak kenal siapa adik, tak pandang pun kat kita, tapi selang beberapa hari macam tu 

bila kita panggil adik semula dia akan menoleh dan tahu bahawa adik itu adalah dia, dan 

bila kita bagi larang contoh adik don’t go there dia akan berpaling dan tak pergi”..(if 4, 

L:6-14) 

 

Bagi informan  5 berpendapat, bayi pada mulanya tidak mengetahui makna yang mereka 

sebutkan tetapi seiring dengan peredaran usia, pemahaman dan pengetahuan bayi dalam sesuatu 

perkara boleh dilihat melalui respon balas mereka terhadap interaksi emosi;  

“ya, bayi ni kita anggap tak tau apa-apa, tapi sebenarnya mereka sedang mendengar dan 

mempelajari apa yanga ada di persekitaran kehidupan harian mereka. Macam bayi saya, 

umur 5 bulan dalam tangisan penuh dengan nama-nama perkataan “nak susu, nak mama, 

nak beng-beng (nama doll), nak daddy”..dia sebut dia kenal makna perkataan tu. Bila 

saya beri patung dia, happy sakan..umur 7 bulan dia dah kenal ahli keluarga, katakan go 

to abang dia akan pegi..(if5, L10-14) 

 

3. PERBINCANGAN 

 

Peringkat pemerolehan bahasa bayi adalah tidak sama, ada yang cepat perkembangannya, 

ada yang lambat perkembangan bahasanya. Namun, setiap fasa bahasa harus dilalui oleh bayi 

kerana tanpa melalui fasa-fasa bahasa bayi kemungkinan membawa kepada masalah lain seperti 

masalah ketidakupaya berbahasa. Input pertama yang cuba disampaikan dalam penemuan ini 

adalah sekiranya orang dewasa terutamanya ibu bapa kepada bayi mendapati bahawa bayi 

mereka tidak mengeluarkan bahasa interaksi, dan tidak berada dalam proses fasa pemerolehan 

bahasa, sewajarnya bayi perlu dirujuk kepada pakar patologi secepat yang mungkin untuk 

mengdiagnosis, menerima rawatan awal, memeriksa kesihatan lain, serta menurunkan tahap 

berkembangnya masalah yang lain.  

Kemudian, memasuki usia 6 bulan ke atas bayi akan mula mengeluarkan ocehan seperti 

“mem mem mem/ma ma ma/ da da da/brew brew brew” di mana situasi ini dilihat bayi sedang 

bermain dengan bunyi tersebut. Sama ada ia membentuk makna perkataan atau pun tidak, 

mengoceh ini akan meneruskan peringkat sebutan penuh (ma ma =mama). Kebiasaanya, 

kerancakan yang dilihat bayi bermain dengan bunyi adalah semasa pertumbuhan gigi berlaku. 

Pada waktu ini bayi suka bermain dengan bunyi diikuti dengan gerakan bibir mereka dan 

melontarkan ucapan babbling. Misalnya “brew brew brew”. Seterusnya, menjelang usia 7 bulan 

bayi mula memasuki fasa bahasa ucapan bayi yang diperoleh melalui bunyi dan gerak isyarat 

melalui pertuturan dan bahasa badan ibu bapa. Apabila ibu bapa berinteraksi dengan bayi 

mereka, pada waktu inilah bayi akan melakukan pengamatan dan peniruan (Egan et al., (2022). 

Menyebut “mama” diikuti dengan gerakan bibir membolehkan bayi melihat bagaimana ibu 

mereka menyebut persamaaan gerakan bibir. Memetik kenyataan daripada Polka et al., (2022), 

apabila tiba masanya, bayi akan melontarkan ucapan mama dengan baik hasil daripada 

pembelajaran yang diberikan kepada bayi sepanjang mereka melalui peringkat perkembangan 

usia.  

Setelah bayi melepasi tahap di atas, bayi akan mula membentuk salinan bunyi pertuturan 

dan menyusun bunyi tersebut sehingga membentuk makna perkataan dan fasa ayat (Franco, 

2022). Pada fasa ini terdapat dua bahagian proses pembelajaran bahasa bayi ini iaitu reseptif iaitu 

bahasa bayi yang hanya bayi sahaja memahami bahasa mereka, dan ekspresif iaitu bahasa di 

mana bayi boleh menyebut bahasa yang bermakna. Ini bermaksud bahasa reseptif dibangunkan 

dan dilalui oleh bayi sebelum mereka berinteraksi dengan bahasa ekspresif. Ini bermaksud bayi 

mempelajari bahasa mereka sendiri (bahasa bayi) sebelum bayi boleh bercakap dengan baik. 

Oleh itu, ibu bapa perlu tahu bahawa tidak terlalu awal mengajar bayi untuk bercakap, tetapi 

memberi mereka peluang meneroka bahasa mereka sendiri terlebih dahulu iaitu bahasa bayi. 

Malah dalam fasa ini, ibu bapa perlu memberi respon kepada bayi ketika bayi mengeluarkan 

sebutan, mengajar bayi fasa mengambil giliran dan mengulang semula perbualan asal seklaigus 

dapat menggalakkan penambahan bunyi, melatih pendengaran bayi dan bayi merasakan 

kepentingan bercakap sesuatu (Niklas et al., 2022; Puglisi et al., 2017). Sebagaimana pendapat 

Kio, (2021) menimbulkan emosi yang gembira dalam hubungan bayi-ibu sebenarnya mampu 

membuka ucapan bayi dengan lebih pantas, dan bayi melalui fasa lontaran bahasanya sendiri 



 
 
 

I-RoLE2023, 13-14 March 2023, Physical & Online  Page 582 

 
 

sebagai satu permulaan interaksi semula jadi bayi yang akhirnya membawa kepada interaksi 

bersama orang lain seterusnya (Fernald A. 1985).  

Tema akhir adalah bayi boleh mengenali nama ucapan dan mengenali nama individu 

yang merujuk kepada pelbagai perkara termasuklah bayi mengecam nama dan mengenali 

pemilik nama (misalnya ibu menyebut abang sambil menunjuk ke arah abang -bayi melihat 

abang). Pada fasa ini juga bayi sudah mula mengenali diri sendiri apabila dirinya dipanggil dan 

memaling muka ke arah datangnya panggilan. Seterusnya, memasuki usia 10 bulan bayi sudah 

mula memanggil nama ahli keluarganya; contohnya bayi memanggil “yang” (panggilan ibu 

kepada dada) dan melihat daddynya, panggilan dada melihat dadanya, panggilan mama melihat 

mamanya. Pengetahuan yang diperoleh bayi ini adalah hasil daripada peniruan persekitaran di 

mana kekerapan bayi mendengar situasi ini di dalam rumah, dan juga pengajaran daripada ibu 

bapa dan ahli keluarga yang lain. Penguasaan ingatan jangka panjang bayi dan kemudian 

digunakan apabila mencapai tahap kematangan didapati hasil daripada interaksi sosial sepanjang 

bayi melalui fasa-fasa kehidupan mengikut usia (Werker & Tees, 1984; Niklas, (2020). 

Sehubungan dengan itu, bahasa pemikiran bayi dirangsang apabila ibu bapa bercakap dengan 

bayi dan bayi menyalin bunyi ucapan, didikan bahasa ucapan daripada ibu bapa lebih 

memudahkan bayi memproses maklumat dalam pemikiran mereka, permulaan bahasa bayi 

adalah dengan memahami bahasa kemudian baharulah bayi boleh bercakap, dan akhir sekali bayi 

yang lebih banyak mendengar bahasa lebih cenderung mahir dalam meneroka ayat pertuturan 

pada peringkat umur kanak-kanak seterusnya (Werker & Tees, 1984; Frank et al., 2020;  

Heinlein et al., 2021; Egan et al., 2022). 

 

4. RUMUSAN 

 

Bercakap dengan bayi merupakan satu faedah yang membantu bayi belajar menghasilkan 

pertuturan mereka sendiri. Ini termasuklah dengan meniru saluran vokal yang memberi petunjuk 

kepada bayi tentang bagaimana perkataan itu harus berbunyi keluar dari mulut mereka sendiri. 

Kemudian, ucapan yang diungkapkan melalui emosi mengikut situasi agar bayi boleh memahami 

hubungan emosi dan lontaran ucapan yang sesuai diucapakan. Rangsangan, respon balas dan 

ajakan kepada bayi membuktikan bayi lebih banyak mengeluarkan ucapan perkataan yang 

menyokong dan membangun awal litarasi bahasa pertuturan bayi. Walau bagaimanapun, 

perkembangan bahasa ucapan bayi adalah tidak semunya sama peringkatnya, namun fasa ucapan 

bayi mestilah berada dalam proses pembelajaran dan perkembangan dari semasa ke semasa.  

Pentingnya ucapan bayi ini adalah untuk membantu bayi mewujudkan ikatan dan hubungan 

istimewa bersama ibu bapa dan ahli keluarganya yang membuatkan dirinya disayangi, selamat 

dan selesa. Ucapan bayi sebenarnya mampu merangsang otak bayi untuk mempersiapkan bayi 

mempelajari bahasa ucapan yang lebih sukar. Justeru, hasil keseluruhan kajian ini mengungkap 

bahawa ucapan bayi adalah ucapan sejagat yang diperoleh melalui ahli keluarganya (ibu bapa, 

dan adik-beradik), serta ucapan yang didapati daripada persekitaran orang dewasa, kanak-kanak, 

dan saluran teknologi seperti Youtube.  

